
Áki Bertholdsen

Enn er ikki greitt, hvar tey 
sjey búfólkini á sambýlinum 
á Tvøroyri, sum fór í ódnini 
25. november, skulu búgva.

Tey máttu øll flytast av 
sambýlinum, tí tað fór so illa 
í ódnini, at øll yvirtromin fór 
oman av og tað var at kalla 
bara grundin, sum stóð eftir.

Fyrst vórðu tey sjey bú­
fólkini flutt á Suðuroyar 
Sjúkrahús, men síðani vórðu 
tey flutt á nýggja ellis- og 
røktarheimið, Hamragarð, í 
Vági.

Har er avtalan fyribils, at 
tey kundu búgva til 1. febru­
ar.

Men enn er óvist, hvussu 
verður við teimum eftir 1. 
februar.

Landið eigur eldraøkið
Tvøroyrar Býráð fer nú at 
viðgerða støðuna.

Men Kristin Michelsen, 
borgarstjóri, staðfestir, at tað 
er í øllum førum púra greitt, 
at tað ber ikki til at hava 
nakað sambýli klárt tann 1. 
februar. 

Hvussu støðan so verður 
hjá teimum sjey búfólkunum, 
dugir hann ikki at siga.

Borgarstjórin sigur, at tað 
er ein spurningur um Tvør­
oyrar Kommuna yvirhøvur 
fer at byggja nakað sambýli 
aftur.

- Eldraøkið er ein lands­
uppgáva og tað er ein stórur 
spurningur, hví Tvøroyrar 
Kommuna skal átaka sær 
eina landsuppgávu, sigur 
hann.

Hann staðfestir eisini, at 
Býráðið hevur skyldu til at 
fara væl um skattaborgarans 
pening. 

- Tí er tað ein spurningur 

um Tvøroyrar Býráð yvirhøv­
ur hevur loyvi til at brúka 
skattaborgarans pening til 
eina útreiðslu, sum landið 
eigur at gjalda, sigur Kristin 
Michelsen.

Hann sigur, at talan er um 
ein rættiliga grundleggjandi 
spurning, sum støða skal 
takast til í hesum sambandi, 
tí tað er ongin ivi um, at tað 
er landið, sum hevur ábyrgd­
ina av eldrarøktini.

At kommunur so hava 
átikið sær ein part av ábyrgd­
ini, er ein onnur søga, men 

spurningurin er rættiliga 
grundleggjandi.

Borgarstjórin staðfestir 
eisini, at tað er Nærverkið og 
ikki Tvøroyrar Býráð, sum 
hevur flutt fólkini á Hamra­
garð í Vági.

Hann staðfestir somu­
leiðis, at eftir øllum at døma 
er ein kommunusamanlegg­
ing á veg og hann heldur, at 
tað er ein spurningur, hvussu 
rætt tað er hjá Tvøroyrar 
Kommunu at fara undir eina 
so stóra útreiðslu beint upp­
undir eina samanlegging. 

Tá ið býráðið fer at við­
gerða støðuna, fer tað eisini 
at taka støðu til um tað vil 
hava tryggingarupphæddina 
fyri sambýlið útgoldnað, ella 
um húsið skal byggjast upp 
aftur.

Men hann sigur, at verður 
húsið bygt upp aftur, verður 
tað ikki til sambýli, tí tað er 
ov lítið.

Hann sigur eisini, at tað 

eru nógv, sum hava bjóðað 
kommununi at keypa hús 
til sambýli, men tað verður 
av ongum, tí tað vera stór 
brunakrøv, og onnur krøv, 
sett til sambýli.  

Tað eydnaðist ikki at fáa 
eina viðmerking frá Nær­
verkinum áðrenn blaðið fór 
til prentingar.

aki@sosialurin.fo

Áki Bertholdsen

Nú byrjar royndin at finna 
semju í sáttmálatrætuni ímill­
um Maskinmeistarafelagið 
øðrumegin og Fíggjarmála­
ráðið og Kommunuala Arbeið­
sgevarafelagið hinumegin.

Samráðingarnar slitnaðu 
fyri jól og síðani hava Allan 
Skaalum og Niels Winther 
Poulsen átikið sær royndina 
at fáa partarnar at semjast 
um ein nýggjan sáttmála.

Teir hava brúkt tíð upp 
á at tosa við partarnar og 
at gjøgnumganga krøv og 
ynskir hjá báðum pørtum og 
hetta vikuskiftið verður so 
farið undir sjálva semings­
royndina, sigur Allan Skaal­
um, semingmaður.

Kunnu útseta
Hann væntar ikki, at nakað 
hendir teir fyrstu dagarnar.

- Vísir tað seg at tað 
gongur illa at semjast, hava 
semingsmenninir møguleika 
fyri at útseta eitt verkfall ella 
eitt verkbann í átta dagar.

Men Allan Skaalum sigur, 
at kemur tað hartil, at tann 
møguleikin verður um­
hugsaður, skal tað vera eitt 
endamál við at útseta verk­
fall ella verkbann.

- Tað verður ikki gjørt 
uttan at vit meta, at eitt 
semingsumfar afturat kann 
enda við eini semju, leggur 
hann afturat.

Men, hvussu leingi 
semingsroyndin fer at vara, 
er heilt ómøguligt at siga.

Eisini tey fýra
Hetta er ikki einasti verk­
falsvandin, sum lúrir, tí 
eisini samráðingarnar ímill­
um tey fýra stóru feløgini, 
Starvsmannafelagið, Lærara­
felagið, Pedagogfelagið og 
Havnar Arbeiðskvinnufelag 
øðrumegin og og Fíggjar­
málaráðið og Kommunuala 
Arbeiðsgevarafelagið hinu­
megin, eru slitnaðar.

Har skulu semingsfólk 
eisini upp í at royna at fáa 
partarnar at semjast, men 
nær tann semingsroyndin 
verður, er ikki vist.

Partarnir eru samdir 
um eitt semingsfólk, men í 
gjárkvøldið, tá ið hetta varð 
skrivað, vildu tey enn ikki 
siga, hvør tað er. 

Hetta semingsfólkið skal 
so hava eitt semingsfólk 
afturat sær, men enn er ikki 
avgjørt, hvør tað verður.

Herálvur Jacobsen, for­
maður í Lærarafelagnum sig­
ur, at teirra semingsroyndir 
byrja ikki fyrrenn tær fyrru 
semingsroyndirnar við 
maskinmeistarunum, eru 
lidnar.

Sostatt erú útlit til, at 
vandin fyri verkfalli ella 
verkbanni fer at hótta 
samfelagið í rúma tíð 
framyvir.

Óvist um Tvøroyrar Býráð 
fer at byggja sambýli aftur
MISTU HEIMIÐ Eldraøkið er ein landsuppgáva og tí er ikki vist, at vit byggja sambýli aftur til búfólkini, 
sum máttu flytast, tá ið sambýlið fór í ódnini í november, sigur borgarstjórin á Tvøroyri

Nú fellur avgerðin um tað 
verður verkfall ella ikki

Heimleys gomul
Tá ið sambýlið á Tvøroyri fór í luftina í ódnini í november, blivu sjey gomul 
fólk heimleys, men enn er óvist, hvar tey skulu búgva í framtíðini    


